Već određeni vremenski period osjećam neobjašnjivu tugu i osjećaj bezvoljnosti. Nemam neki poseban razlog za to. U porodici je sve ok, na poslu i u ljubavi. Međutim često mi se dešava da nemam volju ni za šta. Osjećam konstantan umor i sve mi je nekako mrsko, nemam volju ni da se okupam već se na to natjeram svaki put. Ne znam šta mi je? Postoje li neke tablete za podizanje raspoloženja? Šta mi vi preporučujete?
Alma, Mostar
Draga Alma, 
Neugodna raspoloženja koja prepoznajemo kao depresivna povremeno se dešavaju u životu gotovo svakog pojedinca. Onda kada bezvoljnost, tuga i umor traju duži vremenski period te otežavaju i narušavaju funkcionalnost i svakodnevne aktivnosti zahtijevaju podršku stručnjaka. Najbolje bi bilo da se konsultujete sa psihologom ili psihoterapeutom, bilo u nadležnom centru za mentalno zdravlje, nekom od savjetovališta ili privatnih praksi. Lijekove svakako ne biste trebali uzimati bez propisivanja i praćenja od strane ljekara.
[bookmark: _GoBack]Sa psihoterapeutom u sigurnoj i povjerljivoj atmosferi možete istražiti svoja osjećanja i ponašanje te kroz ovaj proces doći do uvida u ono što vam se dešava. Razumijevanje onoga što proživljavate otvara mogućnost za različite izbore, obrasce ponašanja i sisteme podrške. Psihoterapeut će svakako procijeniti i eventualnu potrebu za uključivanjem ljekara.   

dipl. psihologinja i psihoterapeutkinja
